
Annotatsiya: Maqolada sug‘urta kompaniyalari faoliyatining samaradorligini oshirishda qayta sug‘urtaning tutgan o‘rni 
tahlil qilinadi. Bugungi kunda iqtisodiy noaniqliklar, valyuta kursining o‘zgarishi, tabiiy ofatlar va boshqa moliyaviy xavflar 
sug‘urta bozoriga bevosita ta’sir ko‘rsatmoqda. Ushbu sharoitda qayta sug‘urta kompaniyalarga risklarni diversifikatsiya 
qilish, yirik to‘lovlar xavfini kamaytirish va moliyaviy barqarorlikni ta’minlash imkonini beradi. Tadqiqotda O‘zbekiston 
sug‘urta bozoridagi statistik ma’lumotlar asosida qayta sug‘urtaning samaradorlik ko‘rsatkichlariga ta’siri baholanadi 
hamda ushbu yo‘nalishni rivojlantirish bo‘yicha amaliy takliflar ishlab chiqiladi.

Kalit soʻzlar: sug‘urta, kompensatsiya, xalqaro savdo, samaradorlik, import, risk, qayta sug‘urta.
Abstract: Foreign trade, a cornerstone of global economic activity, is inherently fraught with risks. From political instability 
and currency fluctuations to unforeseen natural disasters and contract breaches, a multitude of uncertainties can disrupt 
supply chains, derail transactions, and cause substantial financial losses. This article explores the crucial role of insurance 
mechanisms in mitigating these risks, enabling smoother international trade, and fostering economic growth.

Key words: insurance, compensation, reinsurance, risk, export, import, foreign trade.
Аннотация: В статье анализируется роль перестрахования в повышении эффективности деятельности 
страховых компаний. В условиях современной экономической неопределённости, колебаний валютных курсов, 
природных катастроф и других финансовых рисков страховой рынок испытывает прямое влияние. В таких 
условиях перестрахование позволяет страховым компаниям диверсифицировать риски, снизить вероятность 
крупных выплат и обеспечить финансовую устойчивость. В исследовании оценивается влияние перестрахования 
на показатели эффективности на основе статистических данных страхового рынка Узбекистана, а также 
разрабатываются практические предложения по развитию данного направления.

Ключевые слова: страхование, компенсации, международная торговля, эффективность, экспорт, импорт, риск, 
перестрахование.

K I R I S H
Bugungi globallashuv sharoiti va iqtisodiyotning turli tarmoqlarida kuzatilayotgan beqarorlik holatlari 

moliya tizimida yuzaga keladigan xavf-xatarlarni samarali boshqarish zaruratini kuchaytirmoqda. Ayniqsa, 
sug‘urta risklarini boshqarish va qayta sug‘urtalash mexanizmlarini takomillashtirish bugungi kunda jahon 
miqyosidagi yetakchi ilmiy markazlar va oliy ta’lim muassasalari tomonidan ustuvor tadqiqot yo‘nalishlaridan 
biri sifatida ko‘rilmoqda. Xususan, moliyaviy barqarorlikni ta’minlash, risklarni diversifikatsiyalash, kapitaldan 
samarali foydalanish, qayta sug‘urtaning institutsional asoslari va strategik ahamiyati kabi masalalar atroflicha 
o‘rganilmoqda. Shu bilan birga, mavjud ilmiy adabiyotlar va tahlillar shuni ko‘rsatadiki, sug‘urta kompaniyalari 
faoliyatida qayta sug‘urtaning samaradorlikka bevosita ta’siri hanuz yetarlicha yoritilmagan. Jumladan, qayta 
sug‘urta mexanizmining sug‘urta kompaniyalari moliyaviy barqarorligi hamda operatsion faoliyatiga qanday ta’sir 
ko‘rsatishi, bu jarayonda qanday tarkibiy o‘zgarishlar sodir bo‘lishi borasida yanada chuqurroq ilmiy izlanishlarga 
ehtiyoj mavjud. Mamlakatda amalga oshirilayotgan iqtisodiy islohotlar bir tomondan barqaror iqtisodiy 
o‘sishni ta’minlayotgan bo‘lsa, boshqa tomondan moliyaviy tizimning mustahkamligini ta’minlash masalasini 
dolzarb masalaga aylantirmoqda. Xususan, moliyaviy xavflarni kamaytirish hamda iqtisodiy subyektlar uchun 
kafolatlangan muhit yaratishda sug‘urta sohasi muhim rol o‘ynamoqda. Biroq hozirgi holat shuni ko‘rsatadiki, 
O‘zbekistonda sug‘urta tizimi, ayniqsa qayta sug‘urta instituti hali yetarli darajada rivojlanmagan. Aksariyat 

sug‘urta kompaniyalari xavflarni to‘g‘ri taqsimlay olmayapti, natijada katta zararlarni qoplash yoki moliyaviy 
barqarorlikni saqlab qolish imkoniyatlari cheklangan. Milliy sug‘urta bozori rivojida bir nechta tizimli muammolar 
mavjud bo‘lib, ularning asosiylari quyidagilardan iborat: qayta sug‘urta shartnomalari sonining kamligi, mahalliy 
qayta sug‘urtalovchi tashkilotlarning faoliyati pastligi va xalqaro qayta sug‘urtalovchilar bilan hamkorlikning 
sustligi. Natijada, sug‘urta kompaniyalari ko‘pincha yirik risklarni o‘z zimmalariga olishga majbur bo‘lib, bu holat 
ularning moliyaviy barqarorligi va umumiy faoliyat samaradorligiga salbiy ta’sir ko‘rsatmoqda. Shu bois, qayta 
sug‘urtaning sug‘urta kompaniyalari faoliyatiga ko‘rsatadigan ta’sirini chuqur, amaliy hamda statistik tahlillar 
asosida o‘rganish dolzarb ilmiy va amaliy ahamiyat kasb etmoqda.

M A V Z U G A  O I D  A D A B I Y O T L A R  S H A R H I
Bugungi kunda sug‘urta kompaniyalari samaradorligini oshirish, qayta sug‘urtaning nazariy asoslari va 

uning amaliyotdagi o‘rni, shuningdek, moliyaviy barqarorlikni ta’minlashdagi funksiyasi iqtisodchi olimlar, 
moliyaviy ekspertlar va soha mutaxassislari uchun dolzarb tadqiqot yo‘nalishlaridan biri hisoblanadi. Xususan, 
xalqaro ilmiy adabiyotlarda qayta sug‘urta institutining nazariy hamda amaliy jihatlari F. Rayn, D. Vaughan, M. 
Skipper, J. Trieschmann, E. Rejda, P. Zweifel kabi taniqli olimlar tomonidan keng yoritilgan. Ular o‘z tadqiqotlarida 
qayta sug‘urtaning sug‘urta kompaniyalari moliyaviy barqarorligini mustahkamlash, risklarni diversifikatsiya 
qilish va kapitalni samarali boshqarishdagi roliga alohida urg‘u berishgan. Shu bilan birga, Swiss Re, Munich 
Re va Lloyd’s kabi yirik xalqaro qayta sug‘urta tashkilotlari tomonidan muntazam tayyorlanadigan analitik 
hisobotlar orqali ushbu sohadagi global yo‘nalishlar va tendensiyalar chuqur tahlil qilinmoqda. Bu olimlarning 
ilmiy ishlari moliyaviy xavflarni aniqlash, ularni baholash va salbiy ta’sirini kamaytirish jarayonida, shuningdek, 
qayta sug‘urtaning samaradorligini o‘rganishda muhim nazariy asos vazifasini bajaradi. MDH mamlakatlari 
tajribasiga murojaat qilar ekanmiz, Rossiya, Qozog‘iston, Ukraina va Belarus olimlari — jumladan L.G. 
Golubkova, S.A. Rasskazov, N.V. Piskunov, A.V. Gryaznova singari mutaxassislar tomonidan qayta sug‘urta 
bozorining shakllanish jarayoni, uning huquqiy asoslari va iqtisodiy samaradorlikka ta’siri keng ko‘lamda 
o‘rganilgan. Shu bilan birga, moliyaviy xavflarni boshqarishning zamonaviy uslublari va ularning moliyaviy 
institutlar faoliyatiga ta’siriga doir izlanishlar ham MDH olimlari — J.A. Bugrov, V.I. Mixaylov, S.N. Kovalyov, 
T.V. Krasnova, V.M. Usoskin, Ye.B. Dolan, V.A. Cherkasov, O.V. Gryaznova, S.V. Valdaysev, V.V. Ivanov, 
M.V. Melnikov kabi tadqiqotchilar tomonidan olib borilgan. O‘zbekiston misolida esa, so‘nggi yillarda sug‘urta 
bozorini liberallashtirish, qayta sug‘urta faoliyatining me’yoriy-huquqiy asoslarini takomillashtirish va milliy qayta 
sug‘urta tizimini shakllantirish borasida bir qator ilmiy izlanishlar amalga oshirilgan. Xususan, T.A. Jo‘rayev, 
M.R. Komilov, S.B. Mamatqulov, X.K. Turdiyev, D.A. Yusupova kabi mahalliy olimlar tomonidan qayta sug‘urta 
tizimining nazariy va amaliy jihatlari, bozor infratuzilmasining rivojlanishi hamda xalqaro tajribaning mahalliy 
sharoitga moslashtirilishi kabi masalalar yoritib berilgan. Shunga qaramay, O‘zbekiston sharoitida qayta sug‘urta 
amaliyotining sug‘urta kompaniyalari samaradorligi ko‘rsatkichlariga — ya’ni moliyaviy barqarorlik, foydalilik 
darajasi, xavflarni boshqarish samaradorligi va xizmat ko‘rsatish sifati kabi mezonlarga — ko‘rsatadigan 
bevosita ta’siri hali yetarli darajada chuqur tadqiq etilmagan. Ayniqsa, 2020–2025–yillarda amalga oshirilgan 
sektor islohotlari fonida, qayta sug‘urtaning yangi bosqichga o‘tganligi, raqamli texnologiyalarning joriy qilinishi, 
xalqaro reyting agentliklari bilan aloqalar va korporativ boshqaruv talablarining kuchaygani bu mexanizmning 
zamonaviy qirralarini qayta ko‘rib chiqishni taqozo etmoqda.

T A D Q I Q O T  M E T O D O L O G I YA S I
Ushbu tadqiqotda sug‘urta kompaniyalari samaradorligiga qayta sug‘urtaning ta’sirini baholash maqsadida 

kompleks yondashuv qo‘llanilgan bo‘lib, asosiy diqqat markazi O‘zbekiston sug‘urta bozorining 2020–2024-
yillar oralig‘idagi rivojlanish dinamikasi va qayta sug‘urta amaliyotlarining bu jarayondagi o‘rnini aniqlashga 
qaratildi. Tadqiqotda O‘zbekiston Respublikasi Statistika agentligi, Iqtisodiyot va moliya vazirligi, Sug‘urta 
bozori ishtirokchilari assotsiatsiyasi, shuningdek, “APEX Insurance”, “Uzbekinvest”, “O‘zagrosug‘urta” singari 
kompaniyalarning rasmiy hisobotlari, xalqaro miqyosda esa Swiss Re, Munich Re, Lloyd’s va boshqa qayta 
sug‘urta tashkilotlarining analitik sharhlari asosiy axborot manbai sifatida tanlab olindi. Tadqiqot uslubiy jihatdan 
deskriptiv tahlil, korelatsion tahlil va ko‘p omilli regressiya tahliliga asoslangan bo‘lib, sug‘urta kompaniyalari 
tomonidan to‘plangan sof sug‘urta mukofotlari hajmi, to‘langan sug‘urta to‘lovlari nisbati (loss ratio), qayta 
sug‘urta qoplamalari ulushi, aktivlar rentabelligi (ROA), kapital rentabelligi (ROE), xizmat ko‘rsatish sifati va 
mijozlar bilan ishlash samaradorligi kabi indikatorlar asosida tahlil o‘tkazildi. Empirik tahlil uchun 2020–2024-
yillar davomida O‘zbekiston sug‘urta bozorida faoliyat yuritgan yetakchi kompaniyalar tanlab olinib, ularning 
moliyaviy ko‘rsatkichlari asosida taqqoslama baholash amalga oshirildi, shuningdek, Qozog‘iston, Rossiya, 
Belarus kabi davlatlar tajribasi bilan qiyosiy tahlil olib borildi. Tadqiqot davomida tizimli yondashuv, empirik 
asoslanganlik va iqtisodiy samaradorlik tamoyillariga asoslanib, qayta sug‘urtaning sug‘urta kompaniyalari 
moliyaviy barqarorligiga ta’sirini aniqlashga qaratilgan ilmiy xulosalar va amaliy tavsiyalar ishlab chiqildi.

T A H L I L  V A  N A T I J A L A R
Shu nuqtai nazardan, ushbu dissertatsiya mavjud ilmiy tadqiqotlarni tizimlashtirish, O‘zbekiston sug‘urta 

bozorining amaldagi holati asosida qayta sug‘urtaning samaradorlikka ta’sirini empirik tarzda tahlil qilish hamda 
sohaga oid amaliy takliflar ishlab chiqish orqali mavjud ilmiy bo‘shliqlarni to‘ldirishga xizmat qiladi.

1-rasm. Yalpi yozilgan sug‘urta mukofotlari (2020–2024)

Grafik ma’lumotlariga asoslanadigan bo‘lsak, APEX Insurance 2021–yildan boshlab tezkor va keskin 
o‘sishni namoyon etib, 2024–yilda 2,7 trillion so‘m sug‘urta mukofoti yig‘ib, bozorning yetakchi ishtirokchisiga 
aylangan. Uzbekinvest kompaniyasi esa izchil va barqaror o‘sishni davom ettirib, 2024–yil oxiriga kelib 1,3 
trillion so‘mlik ko‘rsatkichga erishgan. Ushbu kompaniya, ayniqsa, yirik risklarni xalqaro qayta sug‘urtalash 
orqali taqsimlab, o‘z portfelini muvaffaqiyatli kengaytirgan. O‘zagrosug‘urta esa agrar sohaga ixtisoslashganligi 
sababli nisbatan sekinroq, biroq barqaror tarzda rivojlanib, 2024–yilda 450 milliard so‘mlik ko‘rsatkichga 
erishgan. Ushbu holatlar shuni ko‘rsatadiki, sug‘urta kompaniyalarining o‘sish darajasi va bozor pozitsiyasi 
ularning qayta sug‘urta strategiyasi hamda mahsulotlar xilma-xilligiga bevosita bog‘liqdir.

Ayni paytda sug‘urta bozorida ayrim yo‘nalishlar bo‘yicha risk darajasi ortib bormoqda. Jumladan, 
avtotransport vositalari egalari uchun majburiy javobgarlik sug‘urtasi, investitsiyalarga bog‘langan hayot 
sug‘urtasi hamda kredit sug‘urtasi bo‘yicha xavflilik sezilarli darajada oshgan. Bundan tashqari, kompaniyalar 
duch kelayotgan operatsion xavflar, kredit risklari, me’yoriy talablar bilan bog‘liq cheklovlar, aktivlar sifati pastligi 
va axborot xavfsizligi bilan bog‘liq tahdidlar kabi omillar ham sohaning barqaror rivojlanishiga salbiy ta’sir 
ko‘rsatmoqda.

2-rasm. O‘zbekiston sug‘urta bozorining 2024-yildagi tuzilmasi

So‘nggi yillarda umumiy (nohayot) sug‘urta segmentida majburiy va ixtiyoriy sug‘urta turlari o‘rtasidagi nisbat 
sezilarli darajada o‘zgarib bormoqda. Xususan, 2024-yilda O‘zbekistonda yig‘ilgan sug‘urta mukofotlarining 
qariyb 91 foizi ixtiyoriy nohayot sug‘urta turlariga, atigi 9 foizi esa majburiy sug‘urta turlariga to‘g‘ri kelgan. 
Taqqoslash uchun, 2019-yilda bu ko‘rsatkichlar mos ravishda 85,7 % va 14,3 % ni tashkil etgan. Bu o‘zgarish 
ixtiyoriy sug‘urta bozorining majburiy sug‘urta turiga nisbatan tezroq kengayib borayotganini anglatadi. Ushbu 
tendensiya aholining o‘z ixtiyori bilan sug‘urtalanishga bo‘lgan qiziqishi ortganini, shuningdek, korxonalar o‘z 
mulki va biznes tavakkallarini sug‘urtalashga ko‘proq e’tibor qaratayotganini ko‘rsatadi. Qozog‘istonda ham 
xuddi shunday holat kuzatilmoqda. 2024-yilda ushbu davlatda yig‘ilgan umumiy sug‘urta mukofotlarining 84 
foizi ixtiyoriy, 16 foizi esa majburiy sug‘urta turlariga to‘g‘ri kelgan. Shunga qaramay, ayrim majburiy sug‘urta 
yo‘nalishlari hali ham bozorning harakatlantiruvchi kuchi bo‘lib qolmoqda. Masalan, 2024-yil yakuniga ko‘ra, 
Qozog‘istonning umumiy sug‘urta portfelida eng katta ulush 36,7 % bilan mol-mulk sug‘urtasiga to‘g‘ri kelgan 
bo‘lsa, majburiy avtomobil javobgarligi sug‘urtasi (OGPOVTSL) 14,8 % bilan ikkinchi o‘rinni egallagan. Bu 
esa transport va javobgarlik sug‘urtasi segmentlarida majburiy sug‘urtaning muhim rol o‘ynashda davom 
etayotganini tasdiqlaydi. Shu bilan birga, sug‘urta sohasi iqtisodiy inqirozlar sharoitida salbiy oqibatlarni 
yumshatishda muhim moliyaviy vosita sifatida ahamiyat kasb etadi. Biroq uning sifat jihatidan rivojlanishi faqat 
tartibga soluvchilarning talablarini kuchaytirish yoki tashqi bosim orqali emas, balki haqiqiy iqtisodiy ehtiyojlar 
va xizmatlar turining kengaytirilishi orqali ta’minlanmog‘i lozim.

X U L O S A  V A  T A K L I F L A R
O‘zbekiston iqtisodiy bozori holati boshqa mamlakatlar bozorlari bilan solishtirilib, tahliliy tadqiqotlar 

o‘tkazildi. Ushbu tadqiqotlar natijasida O‘zbekiston bozorining umumiy ahvoli, mavjud muammolari va 
kamchiliklari aniqlab berildi. Tadqiqot davomida o‘zaro sug‘urta va tijorat sug‘urtasining o‘xshash hamda 
farqlovchi jihatlari yoritilib, ayniqsa o‘zaro sug‘urtaning afzalliklariga alohida e’tibor qaratildi.

Sug‘urta sohasini yanada rivojlantirish uchun tijorat sug‘urtasi bilan bir qatorda, ayniqsa qishloq xo‘jaligi 
sohasida o‘zaro sug‘urta tizimini joriy etish zaruriyati ta’kidlanmoqda. Ushbu soha iqtisodiy tizimning eng muhim 
tarkibiy qismlaridan biri bo‘lib, uning rivojlanish istiqbollari butun iqtisodiyotni isloh qilish bilan chambarchas 
bog‘liqdir.

Sug‘urtalashning asosiy mohiyati – bu tashkilotlar tomonidan mablag‘larning ma’lum qismini to‘plab, 
ularni noqulay ob-havo yoki boshqa xavf-xatarlar natijasida yuzaga keladigan yo‘qotishlarni qoplash uchun 
ishlatishdan iborat. Boshqa ko‘plab sohalarda bo‘lgani kabi, sug‘urta faoliyatida ham davlatning ishtiroki muhim 
rol o‘ynaydi. Davlat nafaqat sug‘urtalashni o‘zi amalga oshiradi, balki ushbu faoliyat ustidan nazoratni ham olib 
boradi.

Qayta sug‘urta – xavflarni taqsimlashning keng qo‘llaniladigan usullaridan biri bo‘lib, ayniqsa inflyatsiya 
darajasi oshib borayotgan va xorijiy valyutalar, xususan AQSh dollari qadrsizlanayotgan hozirgi iqtisodiy 
sharoitda sug‘urta quvvatlarini moslashtirish dolzarb masalaga aylangan. Shu munosabat bilan sug‘urtalovchilar 
uchun xavflarning haddan tashqari to‘planishini oldini olish va ularni geografik jihatdan to‘g‘ri taqsimlash 
zarurati kuchaymoqda. Bunday sharoitda xavflarni ishonchli hamkorlar bilan bo‘lishish eng maqbul va samarali 
yechimlardan biri sanaladi.

Sug‘urta sektorida hamkorlik qilishning turli ko‘rinishlari mavjud. Ulardan biri – xavflarni ishtirokchilar 
o‘rtasida ulushlarga bo‘lib taqsimlash bo‘lsa, yana bir keng tarqalgan shakl – bu “ikkinchi darajadagi sug‘urta”, 
ya’ni qayta sug‘urta hisoblanadi. Qayta sug‘urta – aslida sug‘urtalovchilarni himoya qilishga xizmat qiluvchi, 
oldindan belgilangan shartlar va kelishuvlarga asoslangan “sug‘urta kompaniyalarining sug‘urtasi”dir. Bu 
amaliyot tarixda ilk bor XIV asrda shakllangan bo‘lib, bugungi kungacha rivojlanib kelmoqda.

Bugungi kunda xalqaro qayta sug‘urta sanoati nafaqat xavflarni taqsimlash, balki keng qamrovli xizmatlar 
orqali geografik va mahsulot turlariga qarab xavflarni boshqarishni taklif qilmoqda. Natijada, kompaniyalar qayta 
sug‘urtaga faqat risklarni bo‘lishish uchun emas, balki moliyaviy barqarorlik, kapital boshqaruvi, tartibga solish 
talablariga javob berish va xizmatlar portfelini kengaytirish kabi boshqa sabablar bilan ham murojaat qilmoqda.

Ta’kidlash joizki, qayta sug‘urtalovchilar ham sug‘urtalovchilar kabi o‘z zimmasiga olgan majburiyatlarni 
boshqa qayta sug‘urtalovchilarga topshirishlari mumkin. Bunday holatda tuziladigan kelishuv “retrotsessiya 
shartnomasi” deb yuritiladi. Ushbu shartnomaga asosan, majburiyatlarni boshqa qayta sug‘urtalovchiga 
topshiruvchi kompaniya “retrotsedent”, bu majburiyatlarni qabul qiluvchi tomon esa “retrosessioner” deb ataladi. 
Retrotsessiya jarayonining asosiy maqsadi – qayta sug‘urtalovchining moliyaviy barqarorligini ta’minlash, 
xavflarni qayta taqsimlash va majburiyatlar muvozanatini saqlashdan iborat. Shunday qilib, retrotsessiya – bu 
qayta sug‘urtalovchining o‘z xavf portfelini muvozanatlashtirish va maksimal xavf konsentratsiyasini kamaytirish 
imkonini beruvchi samarali vositadir.Shuningdek, qayta sug‘urta brokerlari ushbu sohadagi qonunchilik va 
amaliyot bo‘yicha yetuk mutaxassislar hisoblanadi. Ular qayta sug‘urtalovchilarning vakili sifatida faoliyat 
yuritadi, biroq sug‘urtalanuvchilar oldida bevosita huquqiy javobgarlikni zimmasiga olmaydi.

Bundan tashqari, qayta sug‘urtaning yana bir shakli – “pul shaklidagi qayta sug‘urtalash” bo‘lib, bunda 
sug‘urta portfeli, uning ayrim yo‘nalishlari yoki yuqori xavf darajasiga ega ob’ektlar – masalan, yadroviy 
inshootlar, atom elektr stansiyalari, aviasiya, farmatsevtika kabi xavfli sohalar bo‘yicha tavakkallar maxsus 
ixtiyoriy moliyaviy birlashma – “pul” orqali qayta sug‘urtaga taqdim etiladi. Bunda dastlab sug‘urta shartnomalari 
“pul” tarkibidagi alohida ishtirokchilar tomonidan imzolanadi, so‘ngra butun tavakkal “pul”ga taqdim qilinadi. Har 
bir ishtirokchi o‘z ulushini nafaqat o‘zi tanlagan xavflar, balki boshqa ishtirokchilar tomonidan taqdim etilgan 
tavakkallar doirasida ham baham ko‘radi. Bu tizim, umumiy qayta sug‘urta yuki bo‘yicha cheklovlar o‘rnatish 
va xavf konsentratsiyasini kamaytirish orqali kompaniyalarni ortiqcha zararlar xavfidan himoyalashga xizmat 
qiladi.

